
MINUTI

Il-Minuti tal-Laqgħa Nru. 35 li saret fit-23 ta’ Jannar 2019, ġew konfermati.

KONTINWAZZJONI TAD-DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERRED BETWEEN 2006 AND 2013 AND THE EXPROPRIATION OF THE PROPERTY AT FEKRUNA BAY ST. PAUL’S BAY

IĊ-CHAIRPERSON (Onor. Beppe Fenech Adami): Ix-xhud miltub biex jixhed illum huwa l-Onor. Jason Azzopardi. Tajjeb li qabel nibdew din id-diskussjoni nagħmel riferenza għar-Ruling tal-Ispeaker li ngħata fuq talba ta’ dan il-Kumitat. Dan ir-Ruling stabbilixxa li kemm-il darba ma jkunx hemm qbil mill-Kumitat li xhud jaqra d-depożizzjoni tiegħu bil-miktub, allura in linea mal-prassi li tintuża fil-Kumitati Permanenti fil-Parlament tal-Kanada, dik il-persuna għandha tingħata l-opportunità li tagħmel statement b’ġurament għal għaxar minuti, u aħna noqogħdu għar-Ruling tal-Ispeaker. 

Nitlob issa li jissejjaħ ix-xhud fil-kamra. 

L-Onor. Jason Azzopardi daħal fil-Kamra tal-Kumitat.

IĊ-CHAIRPERSON:  Onor. Azzopardi, il-wara nofsinhar it-tajjeb. Kif taf, ingħata Ruling mill-Ispeaker fejn ġie deċiż li fin-nuqqas ta’ permess mill-Kumitat biex xhud jagħmel statement moqri mingħajr limitazzjonijiet, ikollu l-opportunità jagħmel depożizzjoni ta’ madwar għaxar minuti. Għalhekk nitolbok tagħmel dan l-istatement u żżomm mal-ħin li stabbilixxa r-Ruling.  Infakkrek li għadek bil-ġurament li ħadt fl-aħħar laqgħa.

ONOR. JASON AZZOPARDI: Grazzi ħafna, Sur President. B’wiċċi minn quddiem nixhed il-fatti kif nafhom jien dwar l-esproprju fix-Xemxija li ġie konkluż mill-impjegati tas-Servizz Pubbliku u approvat minni f’Diċembru 2012 wara iktar minn tliet snin negozjati bejnhom u s-sid tal-kumpanija proprjetarja tal-art fix-Xemxija wara iktar minn ħames snin minn meta beda l-proċess biex ikun żgurat il-ħarsien tal-ġid komuni. 

Naqra din id-dikjarazzjoni wara li ġejt mogħti raġun mill-Ispeaker wara li fl-aħħar seduta l-Membri tal-Gvern ma riedux...

ONOR. ROBERT ABELA: Ikollna nagħmlu interjection. Sur President, m’għandu raġun xejn. Ir-Ruling tal-Ispeaker kien kontra l-pożizzjoni li nsista dwarha l-Onor. Jason Azzopardi.

ONOR. JASON AZZOPARDI: Mhu veru xejn. 

ONOR. ROBERT ABELA: Se nkun ċar ħafna. Fuq Facebook jista’ jgħid li jrid dwar ir-Ruling tal-Ispeaker, imma hawn ġew ma jistax jimmiżinterpretah. Ir-Ruling huwa ċar ħafna; huwa kontrih u ta raġun lil din in-naħa. 

ONOR. JASON AZZOPARDI: Li kien għalikom, jien ma nagħmilx dikjarazzjoni. Tani raġun għax intom għedtu li jien ma nistax nagħmel dikjarazzjoni.

ONOR. CLAYTON BARTOLO: L-Ispeaker qal li għandek tispjega l-punti saljenti.

IĊ-CHAIRPERSON: Onor. Azzopardi, l-Ispeaker qal li inti ladarba ma ngħatajtx permess mill-Kumitat, għandek dritt tagħmel depożizzjoni ta’ għaxar minuti. Agħmel id-depożizzjoni ta’ għaxar minuti, u min rebaħ u min tilef... Is-sabiħ ta’ dan il-pajjiż hu li kulħadd jirbaħ dejjem u kulħadd jitlef dejjem! Kulħadd jinterpetaha kif irid, allura kummenti dwar irbaħtx jew tliftx... 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Nistgħu nikkwotaw mir-Ruling ħalli min qed jisma’ jifhem x’aħna ngħidu. Jien naħseb li żvijjajt, Sur President.  (Interruzzjonijiet)  Sur President, ippermettili ftit għax int kont skorrett u jien għandi dritt nagħmel il-punt tiegħi.

IĊ-CHAIRPERSON: Onor. Farrugia Portelli, għandek dritt, però tgħidx li ppruvajt niżvijja lill-Kumitat għax mhux veru. 

ONOR. JULIA FARRUGIA PORTELLI: Sur President, nitolbok tagħtini ċans nagħti spjega dwar kif int kont skorrett fl-interpretazzjoni tar-Ruling. Se nikkwota ħalli la nżid u lanqas innaqqas: 

“Dan ifisser li tal-inqas il-Kumitat għandu jifhem li għandu jagħti lix-xhud perjodu ta’ ħin, idealment mhux aktar minn għaxar minuti, biex jispjega dak li jkun kiteb, ċjoè l-punti saljenti tal-istatement, imbagħad ovvjament isiru d-domandi li jkunu jsegwu għal dak li jkun kiteb l-istess xhud fir-written statement, kif ukoll mistoqsijiet oħrajn.”. 

Jiġifieri l-punti saljenti jrid jagħmel mhux jaqra l-istatement.

ONOR. ROBERT ABELA: U jispjega, mhux jaqra kif reġa’ qed jagħmel illum. Ir-Ruling huwa ċar ħafna. U fil-House of Commons lanqas jingħata dak id-dritt biex inkunu ċari. Irid iwieġeb.

IĊ-CHAIRPERSON: L-Onor. Jason Azzopardi l-ġimgħa l-oħra ġie hawnhekk bi statement ferm u ferm itwal mill-għaxar minuti li akkordalu l-Ispeaker. Illum għandu ċans għaxar minuti biex jispjega dak li kiteb. Naturalment dan ma jfissirx li ma jistax jikkonsulta ma’ notamenti li għamel hu stess. 

ONOR. ROBERT ABELA: Ma kellniex oġġezzjoni għal dan.  Aħna nixtiequ nibdew id-domandi wkoll.

IĊ-CHAIRPERSON:  Onor. Azzopardi, tista’ tkompli, għandek disa’ minuti u nofs oħra. 

ONOR. JASON AZZOPARDI: Ninsab kburi bil-għan u bir-riżultat aħħari f’dan il-każ u m’għandi xejn minn xiex nistħi. Dispjaċir wieħed għandi, u ngħidu lejn l-aħħar. B’sens ta’ stmerrija nara kif sezzjoni partikolari tal-media kkontrollata jew imsieħba mal- u mill-Partit Laburista, ilha mill-2013 tigdeb fuqi...

ONOR. ROBERT ABELA: Sur President, se jkolli nagħmel interjection. L-Onor. Azzopardi qed jisfida b’mod mill-aktar sfaċċat ir-Ruling tal-Ispeaker. Din hija sfida lejn l-Ispeaker. L-Ispeaker qallu li m’għandux dritt jaqra u hu qed jibqa’ għaddej u jaqra dak li kiteb kelma b’kelma. Ir-Ruling tal-Ispeaker huwa ċar; għandu dritt jispjega dak li kiteb, imma mhux jaqrah. Dan huwa l-punt kollu tar-Ruling tal-Ispeaker u issa qiegħed jisfida lill-Ispeaker. Ċar ħafna! (Interruzzjonijiet) Mela x’qed jagħmel? Mhux jaqra qiegħed meta l-Ispeaker qallu biex ma jaqrax? 

IĊ-CHAIRPERSON: L-Onor. Azzopardi mhuwiex qed jisfida lill-Ispeaker. Fil-fehma tiegħi s’issa huwa in line ma’ dak li ġie deċiż mill-Ispeaker. Il-persuna li qiegħda tixhed illum se tagħmel spjegazzjoni ta’ għaxar minuti dwar il-każ li għandna quddiemna u dwar l-involviment u l-opinjoni tiegħu fuq li ntqal u ma ntqalx fir-rapport tal-Awditur...

ONOR. ROBERT ABELA: Jispjega l-punti saljenti, jiġifieri l-punti prinċipali.

IĊ-CHAIRPERSON: Naturalment x’inhu saljenti huwa suġġettiv ħafna u f’dan l-istadju x-xhud jiddeċiedi x’jaħseb li hu saljenti u mhux saljenti, imbagħad naturalment jekk intom jidhrilkom li x-xhud evita, jew m’għamilx riferenza għal dak li fil-fehma tagħkom suġġettiva mhuwiex saljenti, tistgħu tagħmlu l-mistoqsijiet. 

ONOR. ROBERT ABELA: Però naħseb li inti, bħala Chairman tal-Kumitat, għandek l-obbligu li tosserva r-Ruling tal-Ispeaker. Il-kwestjoni mhijiex jekk dak li qed jgħid huwiex saljenti jew le, imma jekk huwiex qed jaqra l-istqarrija tiegħu jew le. L-Ispeaker diġà qal li m’għandux dritt jaqra l-istqarrija, iżda għandu dritt biss jispjega l-punti prinċipali ta’ dak li hemm fid-dikjarazzjoni ġuramentata li għamel. Naħseb li għandu jkun in line...

IĊ-CHAIRPERSON: Onor. Azzopardi, inti qed tifhem li dik l-istqarrija li għandek quddiemek, dak li qed taqra minnu huwa l-ispjegazzjoni tiegħek tal-punti saljenti dwar il-każ?

ONOR. JASON AZZOPARDI: Hekk hu u huwa differenti ħafna minn dak li tqassam il-ġimgħa li għaddiet.

ONOR. ROBERT ABELA: S’issa huwa kelma b’kelma ta’ dak li tqassam  il-ġimgħa li għaddiet.
ONOR. JULIA FARRUGIA PORTELLI: Kelma b’kelma.
ONOR. JASON AZZOPARDI: Tridu tiċċensuraw x’jgħid xhud ukoll!

IĊ-CHAIRPERSON: Jekk dak li kiteb l-Onor. Azzopardi jista’ jgħidu kelma b’kelma f’għaxar minuti, allura jgħidu.

ONOR. ROBERT ABELA: L-Ispeaker ma qalx hekk.  L-Ispeaker qal li jrid jispjega dak li kiteb mhux jaqra dak li kiteb.

IĊ-CHAIRPERSON: L-Onor. Azzopardi l-ġimgħa l-oħra kiteb xi ħaġa, dik ix-xi ħaġa ma qrahiex u llum qiegħed jgħidilna x’kien se jaqra l-ġimgħa l-oħra. Dan irid jagħmlu f’għaxar minuti.

ONOR. ROBERT ABELA: Le, l-Ispeaker ma qalx hekk. Sur President, inti suppost għandek ir-Ruling  quddiemek u għandek l-obbligu li tara li jiġi osservat u li tiggwida lix-xhud biex josservah ladarba ma jridx josservah.

IĊ-CHAIRPERSON: Onor. Azzopardi, nitolbok tkompli.

ONOR. JASON AZZOPARDI: Sur President, kont qed ngħid li kien hemm sezzjoni partikolari tal-media li gidbet fuqi u żergħet dubju fejn għal darba darbtejn ġie ċċertifikat li f’dan il-każ ta’ esproprju ma kien hemm xejn illegali, xejn abbużiv u ġie kkonfermat li kien hemm skop pubbliku ċar wara l-esproprju li sar fix-Xemxija, fuq kollox ikkonfermat u stabbilixxiet ebda indħil politiku. Anzi mill-investigazzjoni li saret mill-Internal Audit and Investigations Department (IAID) li jaqa’ taħt l-OPM, instab li n-nuqqas kien ta’ “administrative shortcoming” biss. Kif jgħid ir-rapport tal-Awditur u kif anke xehed l-ex Direttur Ġenerali (DG) quddiem dan il-Kumitat, kienet il-Malta Environment and Planning Authority (MEPA) li fl-2007, jiġifieri qabel l-elezzjoni tal-2008, identifikat l-art fix-Xemxija bħala l-art idonea biex tibda titwettaq politika fejn art ta’ ċertu valur ambjentali tiġi esproprjata għat-tgawdija tal-pubbliku kollu. Imbagħad ġiet l-elezzjoni tal-2008 u l-Partit Nazzjonalista kkristalizza dik il-politika u kellu wegħda fil-programm elettorali li art ta’ ċertu valur ambjentali kbir tiġi ritornata għall-istat naturali tagħha biex titgawda mill-pubbliku u ġenerazzjonjiet futuri. Kien għalhekk li f’Awwissu 2010 il-Ministru Tonio Fenech u jiena approvajna t-twaqqif tal-Property Evaluation Committee (PEC) li kellu jibda proċeduri biex tiġi identifikata art jew artijiet biex tingħata b’permuta, exchange, mal-art tax-Xemxija b’valur ta’ €5 miljuni wara li kien hemm tliet periti differenti mitluba mill-Government Property Department (GPD) biex jagħtu valur lill-art tax-Xemxija li fil-fatt kollha kemm huma kienu stmawha €5 miljuni.  Ninnota li l-Awditur, f’paġna 7 tar-rapport tiegħu jgħid hekk:

“It considers the setting up of this committee as a positive development, shifting negotiations with owners of properties to be acquired from individual officials at the GPD to a committee. This ensure greater transparency and provided additional safeguards. The PEC retained adequate records of its meetings allowing the NAO to verify key developments thereby ensuring greater accountability.”.

Il-periti tal-art in kwestjoni kienu stmawha għall-ammont ta’ bejn €6.75 miljuni u €7.5 miljuni. Wieħed mill-periti mqabbda mill-Gvern fl-2010 biex jistmaw l-art tal-Fekruna fix-Xemxija  – m’għandix għalfejn insemmi ismu, però jekk mitlub ovvjament insemmih – kien perit tal-Land Department li kien kandidat tal-Partit Laburista għall-elezzjoni ġenerali tal-2008. Qed ngħid dan biex nuri li żgur ma kienx hemm xi blue-eyed boy involut. Kien hemm numru ta’ siti privati li kienu f’żoni ta’ sensittività ambjentali, apparti din tax-Xemxija, bażikament kienu erba’ oħra li kienu ġew identifikati mill-MEPA bejn l-2007 u l-2008. Kien hemm ir-Riviera Martinique, Ulysses Lodge, l-ex Tigullio f’San Ġiljan, u l-Festival apartments fil-Mellieħa.

Fil-każ tal-art fix-Xemxija, il-ħlas sar, kif tafu, b’permuta tal-art tal-Gvern u dawn l-artijiet m’għażilhomx il-privat, kif għamel Gaffarena fil-każ ta’ Strada Zekka, iżda għażilhom il-Land Department. Il-valur ta’ dawn l-artijiet waslu għalih tliet persuni mqabbdin bi qbil bejn Fekruna Ltd. u l-Land Department, bit-tielet wieħed ikun arbitru indipendenti. Tajjeb ngħid li r-referee indipendenti hu iben ex Deputat Laburista, u jien la qatt kellimtu u lanqas qatt kellimni hu. Dan innominah id-DG ta’ dak iż-żmien, u jien u l-Ministru Fenech approvajnih. Sal-lum la qatt iltqajt jew ikkomunikajt miegħu, u lanqas kelli għalfejn. 

Saret kritika għax l-esproprju sar ftit qabel jew tant viċin l-elezzjoni. Id-domanda tiegħi hija sempliċi. Wara iktar minn tliet snin u nofs negozjati, mhux tliet ġimgħat jew tliet xhur, li ntemmu lejn tmiem l-2012, kien ġust li ma jkunx hemm l-esproprju ġaladarba kien hemm skop pubbliku stabbilit sempliċement għax kien hemm elezzjoni wara l-bieb? Fil-każ għiduli sa meta qabel ma tkun ġejja elezzjoni għandhom jieqfu l-esproprji. Sa meta se nintrabtu lkoll li jieqfu l-esproprji qabel l-elezzjoni ġenerali li jmiss? Se  nwaqqfu kull tender, kull permess, kull liċenzja, kull sejħa minn kull dipartiment, aġenzija u awtorità wara x-xoljiment tal-Parlament? Jekk naqblu dwar dan, let’s do it, ejjew nemendaw il-Kostituzzjoni biex dan ikun ċar. Il-Partit Nazzjonalista żgur li jkun favur. 

Semmejt l-IAID. Fatt importanti li juri d-diżonestà tal-Prim Ministru preżenti kien meta wara l-2013 beda jattakkani bil-gideb fuq dan il-każ u ħabbar li appena titlesta din l-investigazzjoni li twieġeb direttament lill-Principal Permanent Secretary, Mario Cutajar, kien se jippubblikaha. Dan m’għamlux. Ninsab suġġett għall-korrezzjoni, però safejn naf jien dan ma sarx. U minkejja li r-rapport tlesta f’Ottubru 2015 u ġie mgħoddi lil Kastilja, dan baqa’ mistur u l-NAO fir-rapport jagħmel riferenza għalih. Kellu jkun il-ġurnal Independent on Sunday ta’ Jannar 2016 li żvela li dan ir-rapport “clearly labels the case an "administrative shortcoming", as opposed to the more recent Old Mint Street expropriation case”.  Jiġifieri d-dipartiment inkarigat minn Kastilja mill-investigazzjoni interna fuq dan il-każ u li jwieġeb lil Kastilja ddeċieda li f’dan il-każ kien hemm nuqqas amministrattiv biss. 

Għedt li għandi dispjaċir, u dan huwa li l-persuni inkarigati ma laħqux ikkonkludew l-esproprji l-oħrajn li semmejt dwar l-erba’ siti l-oħra. Għal kull bon fini niddikjara li jiena qatt u fl-ebda mument jew okkażjoni, direttament jew indirettament, ma tkellimt jew ma ltqajt ma’, jew ma kkomunikajt ma’, jew ġejt avviċinat minn dak li kien is-sid tal-art fix-Xemxija jew xi rappreżentanti tiegħu, la qabel u lanqas wara l-esproprju sal-lum. It goes without saying li la l-Ministru tiegħi sal-2012, u lanqas jien bħala Ministru wara l-2012, qatt u qatt ma ndħalna b’ebda mod f’xi stima. Ninnota li anke dan il-Gvern ammetta l-bżonn ta’ dan l-esproprju għax minkejja li kellu kull dritt u opportunità li jreġġa kollox lura b’negozjati jew saħansitra li jitlob ir-rexissjoni tal-esproprju, dan m’għamlux u mhux talli  m’għamlux, talli l-Gvern preżenti kompla l-proġett ta’ embellishment fil-post fejn sar l-esproprju tax-Xemxija u fejn liema xogħol seta’ isir biss grazzi għall-esproprju. Fil-fatt hemm tweġibiet għall-mistoqsijiet parlamentari – li għandkom in-numri tagħhom hawnhekk – tal-Onor. Ċensu Galea lill-Ministru tal-Infrastruttura, l-Onor. Joe Mizzi, fejn ġie kkonfermat li fl-2015 l-Gvern kien kompla u lesta l-proġett ta’ tisbiħ fil-ponta tal-Fekruna u meta tlesta fl-2016 saret anke ċerimonja ta’ inawgurazzjoni. Ix-xogħlijiet pubbliċi post March 2013, fil-fehma tiegħi, huma l-ikbar sinjal u turija li dan ix-xogħol kien ġustifikat. Tant hu hekk li fit-3 ta’ Ottubru 2013 il-Gvern, permezz tal-Perit Anton Camilleri, daħħal applikazzjoni l-MEPA biex ikun hemm upgrading tal-area in kwestjoni. Jiġifieri filwaqt li kienu qegħdin jagħmlu tfigħ tat-tajn u character assassination, kienu qegħdin japplikaw il-MEPA biex jagħmlu embellishment  taż-żona wara t-twaqqigħ ta’ Fekruna restaurant li seta’ isir biss grazzi għall-esproprju konkluż fl-2012.  Hekk jagħmel min tassew jemmen li sar ħażin? Nagħlaq b’appell sinċier. 

Minflok jintefa’ it-tajn b’gideb f’eżerċizzju pjuttost patetiku, il-Gvern, fil-fehma tiegħi, għandu jkollu l-kuraġġ jagħmel l-istess proċedura ta’ esproprju biex ikun żgurat il-ġid komuni f’siti oħrajn, bħal pereżempju, jiġini f’rasi topiku bħalissa Wied Għomor f’San Ġwann, li jinsab taħt bumbardament mill-ispekulaturi, u f’siti oħrajn sbieħ jew naturali. Grazzi. 

IĊ-CHAIRPERSON:  Ngħaddu għall-mistoqsijiet. L-intendiment huwa li jsiru mistoqsijiet għal bejn wieħed u ieħor 22 minuta oħra. L-Onor. Robert Abela.

ONOR. ROBERT ABELA: Onor. Azzopardi, fl-istqarrija bil-miktub li ppreżentajt quddiem dan il-Kumitat inti għedt, u erġajt sammart il-punt illum, li bi stmerrija u b’diżgust tara kif sezzjoni partikolari tal-media, ikkontrollata jew imsieħba mal- u mill-Partit Laburista, ilha mill-2013 tigdeb fuqek minn żniedha, tivvinta l-gideb, tgħawweg il-fatti u  titfa’ t-tajn lejk bil-għan li jiġu miżrugħa d-dubbji. Akkużajt lill-Prim Ministru li hu diżonest, akkużajt ukoll lin-naħa tal-Partit Laburista bi tfigħ ta’ tajn u b’character assassination u b’gideb patetiku. Għoġbok tuża dawn it-titli kollha. Allura d-domanda tiegħi hija din: Dwar dan il-każ, mill-2013 sal-lum, int għamilt libell?

ONOR. JASON AZZOPARDI: Le. 

ONOR. ROBERT ABELA: Qrajt l-istqarrija tiegħek u segwejt dak li għedt illum u qed ninnota li għamilt rakkont kronoliġiku u qrajt ukoll fatti li lanqas jirriżultaw mir-rapport tal-Awditur. Korrett minnhom dawn? 

ONOR. JASON AZZOPARDI: Jekk tgħidli liema huma l-fatti li ma jirriżultawx, ngħidlek.  Jiena naf li dak li għedt, għedtu bil-ġurament mill-fatti kif nafhom jien.

ONOR. ROBERT ABELA: Kopja tal-file dipartimentali għandek?

ONOR. JASON AZZOPARDI: Iva, għax hija proċedura li tintuża ma’ kull persuna li tixhed quddiem l-Awditur, li qabel ma jkun intervistat – u hawnhekk hawn preżenti l-Awditur u tista’ tistaqsih – tiġi mogħtija lilha CD fejn fiha jkun hemm kopja scanned tal-inkartament kollu tal-file in kwestjoni. Fil-fatt is-Sur Deguara qed jgħid li hekk hu. 

ONOR. ROBERT ABELA: Jiġifieri qed tikkonferma li għandek kopja tal-file dipartimentali u skont inti...

ONOR. JASON AZZOPARDI: Ir-risposta hija iva, għax tahieli l-Awditur meta bagħat għalija – ma niftakarx il-ġurnata imma hawn  miktub hawnhekk...

ONOR. JULIA FARRUGIA PORTELLI: Onor. Azzopardi, qabel titla’ tixhed jagħtihielek il-kopja?

ONOR. JASON AZZOPARDI: Ir-risposta hija iva. 

ONOR. ROBERT ABELA: Qabel għaddielek kopja tal-file l-Awditur, kellek kopja inti?

ONOR. JASON AZZOPARDI: Le.

ONOR. ROBERT ABELA: Żgur? 

ONOR. JASON AZZOPARDI: Le.

ONOR. ROBERT ABELA: Ċert?

ONOR. JASON AZZOPARDI: Le.

ONOR. ROBERT ABELA: Ċert li ma kellekx kopja.

ONOR. JASON AZZOPARDI: Le. L-ewwel nett m’għandux ikollok kopja ta’ files amministrattivi, u t-tieni ħaġa, hija impossibilità fiżika. Naħseb li huwa ġust li l-Awditur qabel ma jagħmel domandi jew jintervista xhud jagħti din l-informazzjoni fuq CD.  Kien hemmhekk fejn jien erġajt rajt il-file in kwestjoni. 

ONOR. ROBERT ABELA: L-indirizz Galileo Apartments, 7, The Strand, Sliema taf bih inti?

ONOR. JASON AZZOPARDI: Iva.

ONOR. ROBERT ABELA: Għandek xi konnessjoni miegħu? 

ONOR. JASON AZZOPARDI: Iva, fejn qed nirrisjedi jiena.

ONOR. ROBERT ABELA: U l-indirizz 7, Triq Bormla, Paola?

ONOR. JASON AZZOPARDI: L-indirizz 7, Triq Bormla, Paola huwa l-uffiċċju tiegħi. 

ONOR. ROBERT ABELA: Qabel bagħat għalik l-Awditur, qatt daħlet f’dan l-uffiċċju kopja ta’ dan il-file dipartimentali? 

ONOR. JASON AZZOPARDI: Le. 

ONOR. ROBERT ABELA: Bil-ġurament qiegħed. Ċert?

ONOR. JASON AZZOPARDI: Iva.

ONOR. ROBERT ABELA: Jiġifieri qabel ma tak kopja tal-file dipartimentali l-Awditur Ġenerali, inti... M’hemmx għalfejn tħossok skomdu.

ONOR. JASON AZZOPARDI: M’iniex skomdu, anzi qed ngħidlek le.

ONOR. ROBERT ABELA: Jiġifieri skont inti, kopja tal-file dipartimentali f’dan l-uffiċċju qabel tahielek l-Awditur Ġenerali, ma daħlitx? 

ONOR. JASON AZZOPARDI: Le.

ONOR. ROBERT ABELA: Ċert minn dak li qed tgħid?

ONOR. JASON AZZOPARDI: Iva.

ONOR. ROBERT ABELA: Tinsiex li qiegħed bil-ġurament u jekk ikun hawn xhud ieħor li jgħid kuntrarjament, taf li hemm il-konsegwenzi.

ONOR. JASON AZZOPARDI: Mhux problema.

ONOR. ROBERT ABELA: Fl-istqarrija tiegħek għamilt riferenza għall-valutazzjoni li ngħatat dwar l-art tal-Fekruna li kienet ta’ €5 miljuni, però m’għamiltx riferenza għall-valutazzjoni li kienet saret mill-perit tad-dipartiment dwar il-proprjetajiet li kellhom jiġu mparta mal-art tal-Fekruna. Il-valutazzjoni li ta l-perit tad-Dipartiment tal-Artijiet lill-artijiet li ġew imparta mal-Fekruna, u li għal raġunijiet ovvji tiegħu, ma kienx qabel magħha s-sid tal-Fekruna, kemm kienet? 

ONOR. JASON AZZOPARDI: Sinċerament ma niftakarx, però naf li inti qed tirriferi – fil-kas ikkoreġini – għal rapport li għamlu u li jekk m’iniex sejjer żball lestewh  f’Novembru 2012.

ONOR. ROBERT ABELA: M’iniex qed nagħmillek riferenza għall-istima li wasal għaliha l-Kumitat tal-Arbitraġġ li ħtartu intom. Se nieħdok ftit għal fatti kif jirriżultaw. 

ONOR. JASON AZZOPARDI: F’paragrafu 21 tal-istqarrija li ppreżentajt il-ġimgħa li għaddiet semmejt l-ismijiet tal-periti u l-istima li għamlu taż-żewġ siti offruti mill-Gvern bħala kumpens.
ONOR. ROBERT ABELA: Mhux hekk qed nistaqsik. Qed nistaqsik domanda dwar punt li fl-istqarrija tiegħek ma ssemmi xejn dwaru. Rigward l-art tal-Fekruna saret stima mill-periti tad-dipartiment, mill-PEC. Naqblu? 

ONOR. JASON AZZOPARDI: Dwar l-art tal-Fekruna.  Iva.

ONOR. ROBERT ABELA: U hemmhekk wasaltu għall-istima ta’ €5 miljuni.

ONOR. JASON AZZOPARDI: Iva, jekk m’iniex sejjer żball kien hemm tliet periti.

ONOR. ROBERT ABELA: Dik hija l-proprjetà li l-privat kien se jgħaddi lill-Gvern. Il-Gvern min-naħa tiegħu kien se jagħti lura bi tpartit żewġ proprjetajiet lis-sid tal-Fekruna. Fl-istqarrija tiegħek inti tispjega li dwar dawn iż-żewġ proprjetajiet sar rapport, mhux mill-kumitat tad-Dipartiment tal-Artijiet, imma bi ftehim li ntlaħaq, u sar arbitraġġ privat.

ONOR. JASON AZZOPARDI: Correct. 

ONOR. ROBERT ABELA: Issa jien qed nieħdok pass qabel.  Mir-rapport tal-Awditur jirriżulta li kien hemm stima mill-perit tal-Gvern dwar dawn iż-żewġ proprjetajiet u li dik l-istima ma qabilx magħha s-sid tal-Fekruna. Kemm kienet din l-istima li ta l-perit tal-Gvern lill-artijiet tiegħu?

ONOR. JASON AZZOPARDI: Ma nafx f’dan il-mument, però hija xi ħaġa li tista’ tiġi vverifikata mill-file, imma nassumi li huwa bilfors li kien hemm nuqqas ta’ qbil għax kieku ma kienx ikun hemm il-bżonn ta’ dan l-arbitraġġ fejn ġew nominati perit minn kull naħa u arbitru, li kien is-Sur Calleja, bħala referee. Jiġifieri dan bilfors ifisser li qabel ma kienx hemm ftehim. X’kienet l-istima ma nafx, imma hija xi ħaġa li tista’ tiġi vverifikata mill-proċess, però jien għall-fini ta’ din l-istqarrija ma fittixthiex, ma ktibthiex u allura ma nafhiex.

ONOR. ROBERT ABELA: Il-loġika tgħidli li l-istima li wasal għaliha l-perit tal-Gvern dwar il-proprjetà tal-Gvern kienet ogħla minn dik li ried l-individiwu għax kieku kien se jaqbel magħha. Mhux hekk tgħid il-loġika?
ONOR. JASON AZZOPARDI: Nassumi li hekk hu, però ma nistax inwieġbek fiċ-ċert għax m’għandix l-istima; hija xi ħaġa li tista’ tiġi vverifikata mill-file dipartimentali. 

ONOR. ROBERT ABELA: Fil-mument li l-perit tal-Gvern kien wasal għal stima fuq il-proprjetà tal-Gvern u l-individwu ma qabilx ma’ dik l-istima għax ovvjament ried li torħos, kif intom aċċettajtu li minflok tinsistu fuq l-istima tal-perit tal-Gvern rigward il-proprjetà tal-Gvern, taċċettaw li l-proprjetà tiġi stmata minn perit imqabbad mill-individwu privat li kellu kull interess ibaxxi l-prezz tal-proprjetà tal-Gvern?

ONOR. JASON AZZOPARDI: L-aħħar parti tal-istatement tiegħek fejn qiegħed tgħid li aċċettajna li l-art tkun stmata mill-perit tal-privat, ma naħsibx li huwa eżatt. Il-prassi tal-Land Department hi – u niftakru jgħidli Albert Mamo, l-ex Commissioner of Lands li serva bħala kummissarju għal snin twal – li fejn ikun hemm nuqqas ta’ qbil fuq valutazzjoni bejn iż-żewġ partijiet, meaning il-Lands u l-individwu, isir dak li komunament   jissejjaħ bħala arbitraġġ, jiġifieri jkun hemm tliet persuni nnominati u bħal Salamun jaqsam it-tarbija u tittieħed deċiżjoni. Jiġifieri hija xi ħaġa long standing, ilha għexieren ta’ snin issir. F’dan il-każ...

ONOR. ROBERT ABELA: L-Awditur ikkummenta negattiv dwarha. Naqblu?

ONOR. JASON AZZOPARDI:  Iva, l-Awditur ikkummenta... Tajjeb tkun taf li sal-lum il-Lands ma jmurx iċ-Ċentru tal-Arbitraġġ, imma jagħmel din it-tip ta’ proċedura.

ONOR. ROBERT ABELA: Mal-perit tal-privat?

ONOR. ALEX  MUSCAT: Onor. Azzopardi, qed tkun skorrett. Qed tiżvijja... 

ONOR. JASON AZZOPARDI: Forsi m’aħniex qed niftehmu ċar. Jien qed ngħid li meta jkun hemm nuqqas ta’ qbil fejn il-Lands qegħdin jistmaw l-art “X” u l-individwu qed jgħid li tiswa “Y”, il-Lands jagħmel arbitraġġ fejn tiġi nnominata persuna – bħalissa, pereżempju, qed niftakar fil-każ tal-Löwenbräu ta’ Ħal Qormi fejn kien tqabbad il-Perit Alex Torpiano, li kien id-Dean tal-Fakultà tal-Arkitettura u huwa persuna ta’ stoffa – li tiddeċiedi bejn dawn it-tnejn x’inhu l-veru valur. Hija xi ħaġa li fiha l-politiku ma jidħolx u m’għandux jidħol, u jien ovvjament ma dħaltx fiha.

ONOR. ALEX MUSCAT: Bħala Gvernatur fuq l-Awtorità tal-Artijiet nista’ ngħid li kemm ilha li għaddiet il-liġi l-ġdida lura fl-2017 dik il-proċedura nqatgħet, ma toħroġx mil-liġi u biex nikkoreġik, Onor. Azzopardi, ngħidlek li ma nimxux b’dik il-proċedura. Jiġifieri llum il-Lands toħroġ l-istima tagħha, f’każ li t-terz ma jaqbilx ma’ dik l-istima jmur arbitraġġ taħt l-Administrative Review Tribunal (ART) fejn hemmhekk ikollu kull ċans li jikkontesta l-valur li jkun tah il-Gvern.

ONOR. JASON AZZOPARDI: Onor. Muscat, jiena ċċekkjajt iċ-Ċentru tal-Arbitraġġ personalment...

ONOR. ALEX MUSCAT: Mhux iċ-Ċentru tal-Arbitraġġ imma l-ART. 

ONOR. JASON AZZOPARDI: Mela qegħdin naqblu li l-Lands qatt ma mar iċ-Ċentru tal-Arbitraġġ.

ONOR. ROBERT ABELA: L-ART huwa bord imwaqqaf b’liġi.

ONOR. JASON AZZOPARDI: Iva, imma jien qed nitkellem dwar iċ-Ċentru tal-Arbitraġġ. Il-Lands ma jmurx iċ-Ċentru tal-Arbitraġġ, lanqas illum, jiġifieri sewwa qed ngħid.

ONOR. ROBERT ABELA: Trid tmur quddiem it-Tribunal ta’ Reviżjoni Amministrattiva.

ONOR. JASON AZZOPARDI: Imma dik hija differenti għax timporta....

ONOR. ROBERTA ABELA: Imur quddiem maġistrat. X’differenza!

ONOR. JASON AZZOPARDI: Dik timporta kawża. L-arbitraġġ, kif nafu, huwa much faster, much cheaper and more informal.

ONOR. ROBERT ABELA: Dażgur. U fl-Arbitraġġ l-individwu jingħata l-opportunità li jdaħħal il-perit tiegħu. Naqblu?

ONOR. JASON AZZOPARDI: Iva, mill-1964 hekk mexa l-Lands. 

ONOR. ROBERT ABELA: Jien x’għamel fl-1964 ma nafx.

ONOR. JASON AZZOPARDI: Mhux fl-1964, imma mill-1964.

ONOR. ROBERT ABELA: Jien qed nitkellem fuq x’ġara fil-każ li għandna quddiemna.
ONOR. JASON AZZOPARDI:  Mill-1964 sal-2013 żgur li l-Lands dejjem hekk mexa. 

ONOR. ROBERT ABELA: Tista’ tgħidli x’ġara f’dan il-każ mhux dak li seta’ ġara fl-1964?

ONOR. JASON AZZOPARDI: Mhux fl-1964, imma mill-1964 minn meta twaqqaf il-Land Department.

ONOR. ROBERT ABELA: Naqblu li f’dan il-każ – u hekk jirriżulta mir-rapport tal-Awditur – intużaw żewġ metodi ta’ stima differenti? Jiġifieri rigward l-art tal-Fekruna...

ONOR. JASON AZZOPARDI: X’jiġifieri “żewġ metodi”?

ONOR. ROBERT ABELA: Żewġ metodi ta’ valutazzjoni differenti, jiġifieri fil-każ tal-art tal-privat fil-Fekruna ġiet użata stima tal-perit tal-Gvern, u rigward il-proprjetajiet tal-Gvern ġiet użata stima li fostha kien hemm l-istima tal-perit tal-privat.

ONOR. JASON AZZOPARDI: Fattwalment korrett u hekk dejjem kienet il-prassi mill-1964, li l-Gvern jistabbilixxi l-valur tal-art li se jkun qed jesproprja meta jkun hemm każ ta’ permuta.  Ir-raġuni tkun biex dik isservi bħala base line minħabba li l-liġi – suġġett għall-korrezzjoni għax issa ili ma nużaha – tistabbilixxi persentaġġ li l-art li qed tiġi offruta  bħala skambju ma tistax taqbżu – insejt x’inhu dak il-persentaġġ, imma jekk m’iniex sejjer żball 30%  – jiġifieri ma jistax ikun hemm art li l-Gvern joffri lill-privat li tkun 30% ogħla minn dik l-art li jkun qed jesproprja. Però coming back għad-domanda tiegħek, iva inti fattwalment  korrett  f’dak li għedt, u nerġa’ ngħidlek, this is in line with the long standing practice for decades, u l-ministru konċernat, jien u ta’ qabli u ta’ qabel ta’ qabli, dejjem hekk imxejna. 

ONOR. ROBERT ABELA: Naqblu li din il-prassi li inti qed tgħid kienet teżisti, l-Awditur Ġenerali ma sabhiex, tant li kkummenta b’mod negattiv...?

ONOR. JASON AZZOPARDI: L-Awditur mhux ma sabhiex, imma fhimt li kkritika jew ikkummenta negattivament – kif kellu kull dritt jagħmel – fuq il-fatt li l-perit tal-privat f’din il-metodoloġija jiġi nvolut fl-istima tal-artijiet li se jkunu offruti b’permuta. Hija xi ħaġa suġġettiva, però I find nothing wrong li din il-ħaġa tiġu mtejba. Wara kollox it is a learning curve u m’hemm xejn ħażin f’li wieħed jipprova jtejjeb amministrattivament il-proċeduri. U għalhekk isiru r-rapporti tal-Awditur. Imma l-importanti hu li fi qualsiasi valutazzjoni, la l-Ministru għall-Finanzi u lanqas jien – li kont is-Segretarju Parlamentari u iktar tard il-Ministru – qatt ma dħalna u ma kellna qatt għalfejn nidħlu. Jiġifieri litteralment qgħadna dejjem fuq ir-rakkmandazzjoni tal-Kummissarju tal-Artijiet. 

ONOR. ROBERT ABELA: Fuq din il-parti ma nistax naqbel. L-ewwel nett, naqblu li  l-metodi differenti ta’ kif saru l-valutazzjonijiet, in-net result tagħhom kien li l-Gvern mar bi kważi €1.2 miljun minn taħt?

ONOR. JASON AZZOPARDI: Skont ir-rapport tal-Awditur hekk jirriżulta, però kif taf int, hija xi ħaġa suġġettiva għax perit jista’ jistma art “X” u perit ieħor jista’ jistma art “X+Y”.  Però fattwalment ir-rapport tal-Awditur hekk jikkonferma, filwaqt li qal – u naħseb huwa ċar li hekk hu – li din tiddependi minn perit li jkun qiegħed jagħmel dik l-istima. Ċertament mhux b’malizzja, jew b’xi intenzjoni ħażina, iżda kien hemm perit li meta l-Awditur qabbdu jagħmillu stima, ma qabilx mal-istima li għamel il-perit tal-Lands. Tant hu hekk li l-IAID, li jwieġeb lill-OPM, daħal fih u xorta waħda sab nuqqas amministrattiv. Jien kont ninkwieta kieku ma kienx hemm nuqqas amministrattiv, imma l-fatt li kien hemm nuqqas amministrattiv biss, ifisser proprju dak. 

ONOR. ROBERT ABELA: Għandek kif  għamilt riferenza għar-rapport tal-IAID. Jiġifieri kien ġie ppubblikat dak ir-rapport, mhux kif għedt inti li ma ġiex ippubblikat. 

ONOR. JASON AZZOPARDI: Jien ma qrajtux. 

ONOR. ROBERT ABELA: L-Awditur jagħmel riferenza għalih diversi drabi.

ONOR. JASON AZZOPARDI: Iva, l-Awditur jagħmel riferenza għalih u l-aħħar li ċċekkjajt mal-Uffiċċju tal-Awditur jien personalment – qegħdin hawnhekk u jistgħu jikkoreġuni, igiddbuni, jew whatever – ġie kkonfermat li qatt ma ġie ppubblikat...

ONOR. ROBERT ABELA: Però kien għad-dispożizzjoni tal-Awditur.

ONOR. JASON AZZOPARDI: Iva, kien għad-dispożizzjoni tal-NAO, però jien naf biss what was in the public domain – u kkwotajtha fl-istqarrija – u sirt naf personalment bl-eżitu tal-investigazzjoni tal-IAID meta ħarġet dik l-istorja fil-ġurnal Independent on Sunday fl-2016, wara li kienu bagħtu għalija u għall-Ministru Fenech, fost nies oħrajn, u  għamlu r-rapport tagħhom.  Kif taf inti, l-IAID huwa dipartiment imwaqqaf bil-liġi, iwieġeb lill-Principal Permanent Secretary u thanks to the Independent on Sunday  jiena kont qrajt dak li qrajt, u ċioè li huma wkoll sabu administrative shortcoming biss. Però dan  qed ngħidu suġġett għall-korrezzjoni; hawn l-Awditur preżenti u ma niddejjaq xejn jekk jgħidli li ħarbitli li ġie ppubblikat.

ONOR. ROBERT ABELA: Int semmejt li qatt ma ndħalt fid-deċiżjonijiet tad-dipartiment.

ONOR. JASON AZZOPARDI: Jien m’għedtlekx hekk. Jien għedt li la jien u lanqas il-Ministru Tonio Fenech qatt ma dħalna fil-valuations.

ONOR. ROBERT ABELA: Però inti taf tajjeb li kellek rakkmandazzjoni minutata bil-kitba minn uffiċjal għoli tad-dipartiment biex ma tmux għal dan l-esproprju ħamest ijiem qabel l-elezzjoni tal-2013. Din ir-rakkmandazzjoni li kellek, inti qlibtha. Għaliex?

ONOR. JASON AZZOPARDI: Inti fattwalment korrett, u kif għedt lill-Awditur b’wiċċi minn quddiem ngħid issa, li din hija waħda minn dawk l-istanzi fejn tara d-differenza bejn ministru Nazzjonalista u ministru tal-Gvern preżenti, u ċioè li meta jagħti direzzjoni jagħmilha bil-miktub u mhux jinqeda bit-telephone biex ikollu wara xiex jinħeba. Hawnhekk jien għandi l-Minuta li l-Awditur ovvjament għandu u kkummenta dwarha fir-rapport tiegħu. Jien kburi li assumejt ir-responsabilità meta fit-28 ta’ Frar, 2013 irċevejt email mingħand id-DG Iman Schembri.  U public servant hekk għandu jkun; jiġbed l-attenzjoni tal-Ministru, imbagħad il-politiku jassumi r-responsabilità bil-miktub. U jien hekk għamilt.

ONOR. ROBERT ABELA: X’qallek Iman Schembri? Tista’ taqra x’kien qallek?

ONOR. JASON AZZOPARDI: Mela le! Iman Schembri kien bagħat email lili copied lill-Ministru għall-Finanzi, lill-Permanent Secretary, Alfred Camilleri u lill-Permanent Secretary tiegħi, Pawlu Zahra, fejn qalli hekk:

“Hon. Minister, I would like to refer you to the proposed Fekruna expropriation and exchange. The value of the rent at Fekruna was set at €5 million. 

On the 8th of October, 2010 you had approved that a piece of land of the same value be identified which can be used in exchange for the property mentioned above. After a substantial period of negotiations with the owner of the Fekruna site, a board composed of two architects and a valuer, identified land that was valued at €5 million. However, it was later agreed with the owner of the land that the size of the identified land was to be reduced and a payment amounting to circa €800,000 be made also to be utilized and to make up for the capital gains and stamp duty that need to be paid  by the owner.

On the 11th of January, 2013 a request was made to MFEI to top up the relative acquisitions vote by €800,000 to be able to allow the deed to go through. The amount was recieved from Budget Office on the 25th of February. 

File today has been sent for President’s endorsement and expropriaton will be published in the Government Gazette next Tuesday. Deed of exchange will take place possibly Thursday week. I believe that at this juncture with a general action on the doorstep, it would be imprudent for me to conclude this issue. However, if you feel that this needs to be concluded as it is a priority to acquire this land for public enjoyment, I will proceed as directed. I await your urgent direction.

Kind regards,
Iman Schembri.”.

Jien dakinhar stess weġibtu – u rrid ngħid li qabel ma ktibt din l-email ikkonsultajt mal-Assistent Personali tal-Prim Ministru, Edgar Galea Curmi, li kien il-persuna li matul l-erba’ snin ta’ qabel kont nagħti rendikont lilu fejn kienet miexja t-twettiq ta’ din il-politika tal-Gvern – b’din l-email:

“Iman

In vista tal-fatt li dan il-każ imur lura diversi snin u li kien fl-2010 meta beda l-proċess biex tiġi identifikata art idonea għall-permuta, u in vista tal-fatt li d-dewmien biex jiġu l-fondi żgur ma kienx dovut lilek, lill-GPD u lanqas lill-Ministeru tiegħi, u in vista tal-fatt li hemm skop pubbliku lampanti li jsir tali esproprju, allura nitolbok tmexxi u tipproċedi bil-pubblikazzjoni.

Jason Azzopardi.”.

Ovvjament id-direzzjoni tajtha bil-miktub għax hekk titlob is-serjetà u hekk titlob il-liġi, u l-Awditur ikkummenta dwarha. Tista’ taqbel u tista’ ma taqbilx għax kienet ġejja elezzjoni, però jien assumejt ir-responsabilità li ladarba l-proċess ma kienx beda ġranet qabel, imma kien ilu għaddej iktar minn tliet snin, u ladarba... Ara kieku ma kienx hemm skop pubbliku, kienet tkun storja differenti.

ONOR. ROBERT ABELA: Imma skop pubbliku ma jintitolakx li tisparpalja l-proprjetà tal-Gvern. Jiġifieri ma tistax tgħid li għax hemm skop pubbliku, inneħħi l-proprjetà tal-Gvern biċ-ċenteżmi. L-għan ma jiġġustifikax il-valutazzjonijiet żbaljati.

ONOR. JASON AZZOPARDI: Onor. Abela, qed tgħid xi ħaġa li mhijiex preċiża. Ejjew ngħidu li ma naqbilx miegħek fuq żewġ punti. Jien ma sparpaljajt xejn.

ONOR. ROBERT ABELA: Ngħidu li kien konsegwenza ta’ deċiżjoni tiegħek li l-Gvern spiċċa b’€1.2 miljun minn taħt.

ONOR. JASON AZZOPARDI: Agħdirni ftit. Ħalli nwieġeb l-ewwel id-domanda preċedenti, u wara niġi għal din. L-Awditur, f’paġna 7 tar-rapport tiegħu, għal darba darbtejn jgħid hekk:

“In this Office’s opinion, the expropriation of the Fekruna Bay property, although within development boundaries, served the intended public purpose of returning the site to its original state and granting the public better accessibility.”.

U jgħid kliem to this effect, biex ma noqgħodx nirrepeti, band’oħra wkoll. Ġaladarba huwa stabbilit li hemm skop pubbliku, allura m’hemmx illegalità, m’hemmx abbuż u m’hemmx lanqas sparpaljar. U issa niġi għall-aħħar domanda tiegħek. Int għedt li skont ir-rapport tal-Awditur, il-perit imqabbad mill-Awditur qal li l-art in kwestjoni  ta’ San Ġwann kellha tiġi stmata b’ammont differenti. Jien ma jien ħadd biex immeri jew nikkonferma valutazzjoni. Il-prinċipju tiegħi huwa – u din hija xi ħaġa li tgħallimt meta kont membru tal-Eżekuttiv – li ninsa l-background tiegħi u noqgħod fuq min jifhem li qed jagħtini parir jew opinjoni frott il-professjoni tiegħu. F’dan il-każ il-politiku huwa responsabbli biex jagħti d-direzzjoni u l-ordnijiet, u ma nistax immerik meta tgħidli li l-perit li ġie mqabbad mill-Awditur sab li l-valur kellu jkun “X+Y” u mhux “X”.  Jien min jien biex immeri lil dak il-perit? Jien nista’ ngħid bħala fatt li perit differenti wasal għal stima differenti. X’inhi l-verità? Inti, Onor. Abela, għandek esperjenza daqsi l-Qorti u taf li l-istimi tal-periti jvarjaw fuq l-istess oġġett, xi kultant b’mod drastiku, u jien m’iniex kompetenti biex ngħid x’inhi l-verità.

ONOR. ROBERT ABELA: Il-punt hu li kellek parir amministrattiv mid-dipartiment li kien imprudenti li tibqa’ għaddej bl-esproprju, u minkejja dan, inti qlibt il-parir tad-dipartiment. 

ONOR. JASON AZZOPARDI: Ir-risposta hija iva u tajt ir-raġunijiet.

ONOR. ROBERT ABELA: Inti qed tgħid li fl-opinjoni tiegħek ma kienx imprudenti – u din għedtha waqt l-ispjegazzjoni tiegħek – għax il-Kostituzzjoni ma żżommx lill-Gvern milli f’kampanja elettorali jagħmel esproprju. Hekk, jew mhux hekk?
ONOR. JASON AZZOPARDI: L-Awditur, fir-rapport tiegħu jgħid li ma kien hemm ebda projbizzjoni legali biex dan isir. Ara kieku – u  hemm kont niġi naqbel miegħek – din kienet xi ħaġa li twieldet fil-waqt tal-kampanja elettorali, allura hemmhekk definitely not. Però ladarba kienet ilha għaddejja ħames snin u n-negozjati kienu ilhom li bdew aktar minn tliet snin...

ONOR. ROBERT ABELA: Imma din hija distinzjoni li qed toħloq inti, mhux distinzjoni li toħroġ mil-liġi jew mill-prassi.

ONOR. JASON AZZOPARDI: Id-distinzjoni qed nagħmilha frott il-bonsens.

ONOR. ROBERT ABELA: Kif tifhmu inti.

ONOR. JASON AZZOPARDI: Tista’ ma taqbilx miegħi.

ONOR. ROBERT ABELA: Ħalli nistaqsik waħda fuq il-bonsens. Infakkrek li inti,  fil-każ ta’ Wasteserv kont Membru ta’ dan il-Kumitat u kont argumentajt bil-kontra.

ONOR. JASON AZZOPARDI: U kkritikajt. 
ONOR. ROBERT ABELA: Hekk hu. Inti dakinhar kont argumentajt li caretaker government ma kellux jimpjega persuna. Issa llum kif qed taqlibha bil-kontra u qed tgħid li m’hemm xejn ħażin, jew kontra l-bonsens, li l-Gvern jagħmel esproprju ħamest ijiem qabel l-elezzjoni u jitlef €1.2 miljun mill-istess esproprju?

ONOR. JASON AZZOPARDI: Ir-risposta hija sempliċi ħafna. M’hemmx paragun. Fil-każ ta’ Wasteserv...

ONOR. JULIA FARRUGIA PORTELLI: Għalfejn m’hemmx paragun?

ONOR. JASON AZZOPARDI: Fil-każ ta’ Wasteserv – u  niftakar konna f’dan il-Kumitat u dan il-punt ħareġ ċar – il-bżonn tal-ingaġġ tal-impjegati ma qamx tliet snin, erba’ snin, ħames snin qabel, imma qam proprju waqt il-kampanja elettorali.  U qed inkun  oġġettiv meta ngħid “qam” għax hemm x’tgħid... 

ONOR. JULIA FARRUGIA PORTELLI: Minn fejn wasalt għal din il-konklużjoni? (Interruzzjonijiet)
ONOR. JASON AZZOPARDI: Ħalli nkun oġġettiv u ngħid qam  il-bżonn. Jiena u l-Partit Nazzjonalista ngħidu li ma kienx hemm vera dan il-bżonn u kien sempliċement a vote catching exercise għax kien għadu kemm jinħaraq l-impjant u l-impjegati kienu deħlin bid-duħħan tiela’! F’dan il-każ mhux hekk, u jien għalhekk għamilt il-caveat li l-proċess beda ħames snin qabel u n-negozjati bdew tliet snin u nofs qabel. Ġaladarba n-negozjati kienu ilhom li bdew tliet snin – u jien qabel m’għamilt dik il-Minuta ċempilt lill-Assistent Personali tal-Prim Ministru, għedtlu li kelli dik l-email, għedtlu x’kien l-istat ta’ fatt ta’ fejn konna u tlabtu d-direzzjoni – id-direzzjoni kienet to conclude because this was a physical deliverable politika tal-Gvern.

ONOR. JULIA FARRUGIA PORTELLI: Jiġifieri għax ingħatajt l-ordni għamiltha.

ONOR. JASON AZZOPARDI: Le, m’iniex qed infarfar, Onor. Farrugia Portelli. Ir-responsabilità hija tiegħi, assumejtha u għamiltha bil-miktub. 

ONOR. JULIA FARRUGIA PORTELLI: Għamiltha bil-miktub wara li ħadt parir.

ONOR. JASON AZZOPARDI: Iva, ħadt il-konfort tal-Assistent Personali tal-Prim Ministru li kkonfermali li qed jaqbel miegħi u jien għamiltha bil-miktub, u kieku kellha terġa’ tiġri llum nerġa nagħmilha.

ONOR. ROBERT ABELA: Terġa’ tagħmilha minkejja li l-Awditur Ġenerali...

ONOR. JASON AZZOPARDI: Bl-istess fatti u bl-istess kronoloġija, bl-istesss timeline, iva.

ONOR. ROBERT ABELA: U tagħmilha xorta anke li llum taf li l-proprjetà tal-Gvern ġiet stmata €1.2 miljun inqas milli kienet tiswa.

ONOR. JASON AZZOPARDI: Le, mhux hekk qed ngħid. Jien qed ngħid illi kieku jkolli l-istess timeline of events u l-istess ċirkostanzi – u għalhekk fil-bidu għedt li m’għandi xejn minn xiex  nibża’ jew nistħi – terġa’ issir. Għar-rigward ta’ li qed tgħid li l-istima tal-perit imqabbad mill-Awditur qed jgħid li kienet tiswa “X+Y” mhux “X”, that’s something different. Però nerġa’ ngħidlek, Onor. Abela, qatt ma kont, u żgur li m’iniex, kompetenti biex nagħti ġudizzju fuq valuation.

ONOR. JULIA FARRUGIA PORTELLI: Imma wara r-rapport tal-Awditur xorta tibqa’ tgħid illi kieku tagħmel l-istess?

ONOR. JASON AZZOPARDI: Le, mhux hekk għedt, Onor. Farrugia Portelli.

ONOR JULIA FARRUGIA PORTELLI: Jien qed nagħmillek mistoqsija ġdida. Wara li rajt dan ir-rapport tal-Awditur li jpoġġi responsabilitajiet fuqek... Inutili noqogħdu nduru...

ONOR. JASON AZZOPARDI: Onor. Farrugia Portelli, jien qed ngħidlek li nerġa’ nagħmel l-istess għar-rigward ta’ jekk ikollix deċiżjoni x’nieħu li għax l-elezzjoni qiegħda wara l-bieb għandniex nikkonkluduh. Għal dak ir-rigward qed ngħidlek li m’għandix diffikultà, però għar-rigward...

ONOR. JULIA FARRUGIA PORTELLI: U għar-rigward tal-kummenti tal-Awditur,  x’tgħallimna mill-moral ta’ din l-istorja? Jekk tgħallimt!

ONOR. JASON AZZOPARDI: Mhux ovvju! L-iskop tal-audit tal-Awditur hu biex il-politiku jkun umli biżżejjed u  jgħid li hemm affarijiet li jridu, u għandhom jitjiebu. Allaħares le! Mela l-perfezzjoni tagħna? Jien m’iniex perfett. Il-perfezzjoni, mis-sema ‘l isfel, ma teżistix. Jiġifieri għad-domanda tiegħek ngħidlek li allaħares ikun hemm politiku jgħid li jgħid x’jgħid ir-rapport tal-Awditur, jiġi jitnellaħ minnu, biex ma nużax kliem ieħor. Jien qed nitkellem għar-rigward ta’ jekk nassumix ir-responsabilità tad-deċiżjoni, li għax hemm elezzjoni wara l-bieb ma niffirmax jew ma nagħtix il-go ahead; no Sir, no Ma’am, jien nagħmilha u għamiltha bil-miktub. Onor. Farrugia Portelli, dan huwa differenti ħafna mill-każ ta’ Strada Zekka fejn f’dak il-każ l-Awditur ikkummenta li l-ordnijiet ma ngħatawx bil-miktub, imma ingħataw bit-telephone u ma kienx hemm audit trail. Naħseb li huwa ftit differenti!

ONOR. ROBERT ABELA: Onor. Azzopardi, semmejt il-każ ta’ Old Mint Street, u semmejt il-każ tad-DB Group, fejn skont inti, saru ħafna rregolaritajiet. Inti, bħala Membru Parlamentari, kellek is-setgħa li tikkontesta b’kawża fil-Qorti dak li sar, imma fil-verità kien biss il-Prim Ministru li għamel din il-kawża. Għaliex inti m’għamilthiex jekk ħassejt li kien hemm tant affarijiet irregolari? Qed nirriferi għall-każ ta’ Old Mint Street. 

ONOR. JASON AZZOPARDI: Fil-każ ta’ Old Mint Street naħseb li huwa fatt fil-public domain li jiena, flimkien ma’ numru ta’ Deputati tal-Oppożizzjoni, kont on the forefront tal-kritika dwar ir-rapport u mhux tkellimna biss, imma ġibna formalment bil-miktub għall-attenzjoni tal-Awditur.  U ma ninsewx li r-rapport tal-Awditur kien anke wasal biex jgħid li kien hemm kollużjoni – u qatt ma ġrat li l-Awditur kiteb il-kelma “kollużjoni” – bejn nies li ma kellux ikun hemm kollużjoni bejniethom, u dak ir-rapport wasal għax jien, fost oħrajn, għamilt...

ONOR. ROBERT ABELA: Jiġifieri b’mod tanġibbli m’għamilt xejn, ħlief ikkummentajt.
ONOR. JASON AZZOPARDI: B’mod tanġibbli jien tlabt lill-Awditur, mhux lil Sosu tal-ħaxix...

ONOR. ROBERT ABELA: U  kien biss il-Prim Ministru li għamel...

ONOR. JASON AZZOPARDI: Jien u l-Partit Nazzjonalista tlabna lill-Uffiċċju tal-Awditur, imwaqqaf bil-Kostituzzjoni, sabiex jagħmel ir-rapport li fil-fatt għamel. 

ONOR. ROBERT ABELA: Ħalli nagħmel l-aħħar domanda għal-lum peress li l-Kumitat irid jaġġorna. Inti għedt li with hindsight, bl-istess timeline ta’ fatti, kont tieħu l-istess deċiżjoni li ħadt. L-Awditur Ġenerali, fost osservazzjonijiet u konklużjonijiet oħra, qal li għal dan il-każ kienet meħtieġa – u  fil-fatt ġiet mitluba min-naħa tagħkom – l-awtorizzazzjoni tal-Onor. Mario de Marco li dakinhar kien Ministru inkarigat mill-Ambjent. Din l-awtorizzazzjoni fil-fatt intalbet, ma ġietx, u inti xorta waħda bqajt għaddej.

ONOR. JASON AZZOPARDI: Correct, però l-fatti huma ftit differenti u ftit aktar ampji milli għedt inti. Il-liġi tal-artijiet, li qabel kien Kap. 88, imkien u qatt ma talbet li biex il-Land Department jagħmel espropju, ikollu bżonn bilfors – l-avukati jużaw il-frażi ad  validitatem, jiġifieri on pain of nullity – xi talba minn xi ministru  ieħor.

ONOR. ROBERT ABELA: Allura għaliex tlabtuha?

ONOR. JASON AZZOPARDI: Ħalli nkompli. Il-prassi kienet li d-Dipartiment tal-Artijiet jitlob lill-ministeru konċernat biex japprova esproprju ta’ art biex, għall-argument, tinfetaħ jew titwessa’ triq. Il-prassi dik kienet. L-Awditur fir-rapport tiegħu jikkummenta li ma kien hemm xejn fil-liġi li jobbliga li d-dipartiment ma jipproċedix bl-esproprju għax ma kienx hemm l-endorsement tal-Ministru tal-Ambjent, però – u din importanti ħafna – filwaqt li veru huwa fatt li Iman Schembri, as per practice, talab l-endorsement tal-Ministru tal-Ambjent, infakkar – u l-Awditur, jekk m’iniex sejjer żball, jgħidha, però huwa fatt fil-public domain  – li meta beda dan il-proċess fl-2008, the Parliamentary Secretary responsible for the Environment kien jaqa’ taħt l-OPM. L-Onor. De Marco kien jaqa’ within the Office of the Prime Minister, u l-interlokutur tiegħi matul dawk l-erba’ snin u nofs, jiġifieri lil min kont nagħti updates darba kull tliet xhur, kull erba’ xhur, jew  kull ma nafx meta, ta’ diversi affarijiet fosthom ta’ din il-wegħda  elettorali, kien l-Assistent Personali – illum imsejjaħ Chief of Staff –  tal-Prim Ministru. Ġaladarba l-Head of Secretariat tani l-konfort li jiena nkun qed nagħmel sewwa jekk nagħti d-direzzjoni li they proceed, that is what I did. Però l-punt hu li ma kien hemm bżonn imkien il-permess, jew l-endorsement, sejjaħlu li trid, tal-Ministru tal-Ambjent biex id-Dipartiment tal-Artijiet jipproċedi. Jiġifieri dak li għamel id-dipartiment kien legali u fil-fatt l-Awditur jgħid li ma kien hemm xejn illegali u ma setax iżomm l-esproprju għax ma kienx hemm endorsement tal-Ministru.

ONOR. ROBERT ABELA: Però mort kontra l-prassi.  Aktar kmieni inti ċċitajt prassi tal-1964 u għedt li mxejt magħha, imma issa, f’dan il-każ, ma mxejtux mal-prassi għax ma kien hemm xejn illegali. Wieħed irid jiddeċiedi!

ONOR. JASON AZZOPARDI: No sir! 

ONOR. ROBERT ABELA: Inti fattwalment kellek sitwazzjoni fejn lill-Onor. de Marco tlabtuh l-endorsement tiegħu u dan ma tahx. Staqsejtuh għalfejn ma tahx l-endorsement? 
ONOR. JASON AZZOPARDI: Le, għax kien hemm komunikazzjoni mid-DG – li  jekk m’iniex sejjer żball kien is-Sur Iman Schembri – mibgħuta lis-Segretarju Parlamentari de Marco, jew lis-Segretarjat tiegħu, insejt lil min hija indirizzata, però qiegħda fir-rapport tal-Awditur. Imma ġaladarba ma kienx hemm obbligu legali li jżomm tali esproprju... L-ikbar prova li dak li sar kien sew hija li l-Awditur jikkonferma li kien hemm skop pubbliku. Ara li kieku ma kienx hemm skop pubbliku, hemmhekk konna nkunu qegħdin nitkellmu dwar xi ħaġa differenti. 

ONOR. ROBERT ABELA: L-interess ta’ dan il-Kumitat huwa l-valutazzjonijiet. 

ONOR. JASON AZZOPARDI: Onor. Abela, l-interess tiegħek u tal-Kumitat – u sewwa qed tgħid – huwa l-valutazzjonijiet, però tapprezza li l-ministru, għallinqas jien u li kelli fuqi, jiġifieri l-Ministru Fenech, qatt ma dħalna u ma konniex kompetenti biex nidħlu  f’valutazzjonijiet, imma qgħadna fuq il-pariri li tawna l-public officials. Però as far as direction is concerned, fejn kelli nassumiha, għamiltha bil-miktub għax kont qed nagħmel is-sewwa.

ONOR. ROBERT ABELA: Jien fhimt sew li d-deċiżjoni finali dwar l-esproprju dak iż-żmien kienet tiġi miċ-Chief of Staff tal-Prim Ministru?

ONOR. JASON AZZOPARDI: Le. Il-ministeru li kien qed isegwi l-implimentazzjoni ta’ din il-wegħda elettorali kien l-OPM – and I cannot go higher than OPM for obvious reasons –  u ġaladarba kien hemm il-konfort f’dan il-każ għax kienet xi ħaġa... Jekk m’iniex sejjer żball, dan il-Gvern għandu ministeru responsabbli mit-twettieq tal-wegħdi elettorali – mingħalija fl-aħħar leġiżlatura kien hemm dik in-nomenklatura – u fil-leġiżlatura ta’ bejn l-2008-2013 dik il-mansjoni kienet fi ħdan l-OPM. Mela allura l-interface tiegħi kien is-superjur tiegħi f’dak il-każ... Għax jien fil-frattemp kont sirt Ministru.  F’Jannar 2012, jiena flimkien mal-Onor. Chris Said  u mal-Onor. Mario de Marco, dakinhar tal-Epifaniija, fis-6 ta’ Jannar, mat-tliet Slaten Maġi sirna Ministri, u allura s-superjur tiegħi ġie l-Assistent Personali tal-Prim Ministru u kelli l-konfort tiegħu u għamiltha bil-miktub. 

ONOR. ROBERT ABELA:  Grazzi. Għalissa daqshekk.
IĊ-CHAIRPERSON: Qegħdin naqblu li għandkom bżonn lill-Onor. Jason Azzopardi jerġa’ jitla’ jixhed. Onor. Azzopardi, se naġġornaw din il-laqgħa għal darb’oħra, il-probabilità tkun bħal-lum ġimgħa fis-2:30 p.m., però dwar dan niddeċiedu aħna, imbagħad ninfurmawk. Nirringrazzjawk u nitolbok tirtira mill-Kamra.

L-Onor. Jason Azzopardi ħareġ mill-Kamra tal-Kumitat.

IĊ-CHAIRPERSON:  Il-Kumitat huwa aġġornat għal data oħra li tiġi mħabbra fil-ġranet li ġejjin. 

Fit-3:31 p.m. il-Kumitat aġġorna.
